СТЕНОГРАФСКИ БЕЛЕШКИ

од Седмото продолжение на 84-тата седница  на Собранието на Република Македонија, одржана на 4 март 2014 година
Седницата се одржа во Собранието на Република Македонија, сала 1, со почеток во 12,18 часот.
Седницата ја отвори и на неа претседаваше господин Трајко Вељаноски, претседател на Собранието на Република Македонија.

Трајко Вељаноски:  Продолжуваме со работа по Осумдесет и четвртата  седница на Собранието на Република Македонија.

Пратениците: Тито Петковски, Наташа Савова Салковска, Гордан Георгиев, Самка Ибраимоски, Радмила Шекеринска, Фијат Цаноски, Мендух Тачи, Али Ахмети, Рафет Муминовиќ, Џевад Адеми, Ермира Мехмети, Милорад Додовски, Косана Николиќ Мазнева, Павле Саздов, Горан Минчев, ме известија дека се спречени да присуствуваат на седницата. 
Минуваме точка 38 – Дополнет предлог на Закон за изменување и дополнување на Законот за постапување со бесправно изградени објекти, по скратена постапка - второ и трето читање.

Дополнетиот предлог на Комисијата за транспорт, врски и екологија, како матично работно тело и Законодавно правната комисија ви е доставен.

Отворам општ претрес и претрес по членовите на 1 и 3 и за додавање на нов член 5-а на дополнетиот предлог. 

Ги повикувам предлагачот и пратениците кои сакаат да говорат по општиот претрес и по претресот по членови 1 и 3  и за додавање нов член 5-а на дополнетиот предлог на закон да се пријават за збор.

Благодарам.
Има збор заменикот министер за транспорт и врски, повелете.

Џељаљ Бајрами: Благодарам господине претседател.
Почитувани пратеници со Предлогот за изменување и дополнување на Законот за постапување со бесправно изградени објекти Владата на Република Македонија предлага рокот за поднесување геодетски елаборати да се пролонгира од тоа што беше предвидено претходно, наместо јуни 2014 година истото да се пролонгира до крајот на 2015 година. Друга измена која е значајна да се спомене и за јавноста и за вас пратениците е тоа што со овој Предлог закон се предлага за објектите во градовите чии тераси се претворени во станбени објекти за домување и истите немаат поднесено барање за да ги легализираат истите, да можат истото да го направат до јуни 2015 година. И ова е дополнителен рок за сите тие лица кои нивните тераси ги имаат претворено во станбени простории, а од друга страна немаат поднесено барање за нивно легализирање, да можат истото да го направат до јуни 2015 година. Сето ова се прави од причина што имајќи го во предвид фактот дека добар број граѓани кои имаат поднесено барање за легализирање на бесправно изградени објекти од друга страна поради тоа што не можеле да поднесат геодетски елаборати согласно законот. На почетокот беше предвидено до јуни оваа година да се поднесат геодетските елаборати, но кога се има предвид фактот дека досега се поднесени некаде отприлика 400.000, до предвидениот рок се предвидени околу 400.000 барања за легализирање на бесправно изградени објекти, а од друга страна геодетскиот елаборат се поднесени 100.000 и голем број на овие граѓани кои немаат успеано во предвидениот рок да поднесат геодетски елаборати, Владата виде сходно на сите овие граѓани да им излезе во пресрет и да им даде дополнителен рок за поднесување на геодетски елаборати со цел нивниот имот и објектите кои се изградени бесправно да можат да се легализираат. Мислам дека сите граѓани ќе го поздрават овој предлог на овој закон, односно измените и можноста што им ја нуди Владата на Република Македонија, геодетските елаборати за легализирање на нивниот имот да имаат можност да ги поднесат до јуни односно декември 2015 година. Очекувам како и на матичната комисија и Законодавно правната комисија и на пленарна седница, пратениците едногласно да дадат поддршка на овие измени и дополни бидејќи на крајот на краиштата сето ова што се прави во интерес и полза на граѓаните, и истите оваа иницијатива на Владата ја поздравуваат. Ви благодарам.
Трајко Вељаноски:  Благодарам и јас.

Бидејќи е исцрпена листата на пријавени за збор, констатирам дека општиот претрес и претресот по членовите 1 и 3 и за додавање на нов член 5-а на дополнетиот предлог на Закон е завршен.

Врз основа на член 156 став 2 од Деловникот на Собранието за седницата на Собранието не се поднесени амандмани на дополнетиот предлог на закон.
Поради тоа што Собранието не усвои ни еден амандман на дополнетиот предлог, врз основа на член 162 од Деловникот на Собранието преминување на гласање по предлогот на Законот во целина.

Ги повикувам пратениците да влезат во салата за да прејдеме на гласање.

Предлогот на закон во целина го ставам на гласање.

Ве повикувам да гласаме.

Вкупно гласаа 60 пратеници. Сите 60 за, нема воздржани, нема против.

Во салата има присутни 62 пратеници. 

Констатирам дека Собранието го донесе Законот за изменување и дополнување на Законот за постапување со бесправно изградени објекти. 
Минуваме точка 39 – Предлог на Закон за изменување на Законот за аудио и аудио визуелни медиумски услуги, по скратена постапка - второ и трето читање.

Извештаите на Комисијата за транспорт, врски и екологија, како матично работно тело и Законодавно правната комисија ви се доставени, односно поделени.
Ве известувам дека врз основа на точка 2 од Амандманот 10 од  Уставот на Република Македонија и член 11 став 3 од Законот за Комитетот за односи меѓу заедниците, овој Закон се донесува со мнозинство гласови од присутните пратеници кои припаѓаат на заедниците кои не се мнозинство во Република Македонија. 

Комисијата за транспорт, врски и екологија, како матично работно тело и Законодавно правната комисија не поднесоа дополнет предлог на закон, бидејќи на нивните седници не беа усвоени амандмани што е услов за изготвување на дополнет предлог на закон.
Отворам општ претрес.
Ги повикувам предлагачот и пратениците кои сакаат да говорат по општиот претрес по предлогот на законот да се пријават за збор.

Благодарам.

Бидејќи нема пријавено за збор, констатирам дека општиот претрес по предлогот на законот е завршен.
Со оглед на тоа што не е поднесен дополнет предлог на закон на кој може да се поднесуваат амандмани за седницата на Собранието, преминуваме на одлучување по предлогот на законот во целина.
Ве потсетувам дека врз основа на точка 2 од Амандманот 10 од  Уставот на Република Македонија и член 11 став 3 од Законот за Комитетот за односи меѓу заедниците, овој Закон се донесува со мнозинство гласови од присутните пратеници кои припаѓаат на заедниците кои не се мнозинство во Република Македонија. 

Предлогот на законот во целина го ставам на гласање.

Ве повикувам да гласаме.

Вкупно гласаа 60 пратеници. Сите 60 за, нема воздржани, нема против.

Ги молам пратениците кои припаѓаат на заедниците кои не се мнозинство во Република Македонија да се произнесат по Предлогот на законот.

Ве повикувам да гласате.

Вкупно гласаа 13 пратеници. Сите 13 за, нема воздржани, нема против.

Констатирам дека Собранието го донесе Законот за изменување на Законот за аудио и аудио визуелни медиумски услуги. 

Бидејќи дневниот ред е исцрпен, констатирам дека Осумдесет и четвртата седница на Собранието на Република Македонија е завршена. 

За утре има нова седница. Благодарам.

(Седницата заврши во 12,34 часот)

